
Нягледзячы на рэгіянальны характар Віцебскай мастацкай школы яе роля ў сусветным і айчынным мастацтве відавочныя. Калі першыя крокі ў станаўленні школы прадэманстравалі два важных вектара яе развіцця, унеслі важкі ўклад у скарбонку сусветнага авангарда, то увесь яе далейшы лёс паццвердзіў значнасць Віцебскай школы для развіцця беларускага мастацтва.  
Мэта артыкула – прааналізаваць лёс Віцебскай мастацкай школы ў рэтраспектыве развіцця і навуковых даследаванняў апошніх гадоў, разглядаючы яе як дзейнасць шэрагу мастацкіх навучальных устаноў, што існавалі тут у мінулым стагоддзі і як мастацкую прастору, своеасаблівую творчую аўру горада.
Матэрыял і метады. Матэрыялам для дадзенага даследавання паслужыла гісторыя развіцця Віцебскай мастацкай школы, творчасць яе прадстаўнікоў на розных этапах, а таксама навуковыя публікацыі, прысвечаныя розным аспектам існавання школы, сучасны вопыт яе навуковага асэнсавання айчыннымі даследчыкамі. Аўтарам выкарыстоўваўся храналагічны, параўнальна-супастаўляльны метады, а таксама міждысцыплінарны падыход да аналізу пазначаных вышэй матэрыялаў.
Вынікі і іх абмеркаванне. Агульнавядома, што менавіта мастацкае жыццё зрабіла Віцебск сусветна вядомым. Насычанасць і ўнікальнасць падзей, што адбываліся тут у пачатку ХХ стагоддзя, далі магчымасць Віцебску апынуцца ў адным шэрагу з вядомымі еўрапейскімі цэнтрамі мастацтва. Гістарычна заканамерна і тое, што Віцебск у другой палове ХХ стагоддзя паццвердзіў статус неардынарнага культурнага асяродка, значна ўзбагаціў гісторыю яркімі падзеямі і імёнамі сучасных прадстаўнікоў мастацтва. 
  Паняцце “Віцебская мастацкая школа” стала агульнапрынятым у беларускім мастацтвазнаўстве, замацавана ў энцыклапедыях, даведніках, навуковых артыкулах, нягледзячы на тое, што яго змест па рознаму трактуюцца даследчыкамі [1,  С. 14―21]. 
Прыгадаем, што гісторыя Віцебскай мастацкай школы вядзе пачатак ад школы малявання і жывапісу Ю.Пэна адкрытай ў 1897 г., праз якую прайшлі Л. Зевін, М. Шагал, В. Цадкін, Л. Лісіцкі, С.Юдовін, Я.Мінін, Л.Лейтман, Д.Якерсон і іншыя. Знамянальным этапам у гісторыі мастацкай школы стаў перыяд работы віцебскага народнага мастацкага вучылішча (з восені 1919 - Віцебскага вышэйшага народнага мастацкага вучылішча), дзе выкладалі М.Дабужынскі, М.Шагал, Н.Любавіна. К.Багуслаўская Я.Тыльберг, А.Ром, В.Ермалаева. Н.Коган, а пазней Д.Якерсон і Л.Лісіцкі. Значны след у гісторыі Віцебскай мастацкай школы пакінула творчае аб’яднанне УНОВІС (1920-1922). Разам з тым, не варта забываць, што ўжо ў 1920-я гады характар Віцебскай мастацкай школы вызначае шматвектарнасць.
Эстафету развіцця мастацтва і мастацкай адукацыі ў Віцебску працягнуў мастацка-практычны інстытут (1922-23), а пазней мастацкі тэхнікум (1923-1941). Арыентацыя на рэалістычнае мастацтва вызначыла цэнтральны напрамак у развіцці Віцебскай мастацкай школы ў 1930-я гады. Сярод тых, хто ўнёс значны ўклад у яе развіццё ў гэты перыяд А.Бразер, У.Волкаў, М.Керзін, М.Эндэ, М.Лебедзева, І.Гаўрыс, У.Хрусталёў, П. і Х.Даркевічы, Ф.Фогт, І.Ахрэмчык,  В.Дзежыц і іншыя. 
У другой палове ХХ стагоддзя традыцыі Віцебскай мастацкай школы працягваюцца дзякуючы дзейнасці ў Віцебску мастацка-графічнага педагагічнага вучылішча (1949-1959) і мастацка-графічнага факультэта Віцебскага дзяржаўнага педагагічнага інстытута (з 1959 г.). Значны ўклад у развіццё школы ў гэты перыяд ўнеслі выкладчыкі і выпускнікі гэтых навучальных устаноў (В.Дзежыц, І.Сталяроў, Р.Клікушын, Д. Генеральніцкі, У.Крукоўскі, В.Лукьянаў, В.Сарокін, Г.Шутаў,  Ф.Гумен, В.Ральцэвіч, А. Арлоў, Я. Красоўскі, Л. Анцімонаў, А.Някрасаў, В.Ляховіч, А.Мемус, М.Ляўковіч, А.Чміль, Я.Антонаў, А.Карпан і інш.)
З першых дзён дзейнасці мастацка-графічнага факультэта мастацтва літаральна пранізвае ўсё яго жыццё, а творчасць становіцца вядучым канцэптам. Важным было і тое, што сярод выкладчыкаў мастацкіх дысцыплін на новастораным факультэце былі пераважна выхаванцы розных мастацкіх (не педагагічных!) устаноў. Гэта былі даволі актыўныя мастакі–педагогі, што ў той час арганізоўвалі персанальныя выставы, удзельнічалі ў групавых праектах. Вялікай папулярнасцю ў студэнтаў карысталіся гурткі графікі, акварэлі і скульптуры. Творчыя вандроўкі, пленэры былі арганічнай часткай жыцця студэнтаў і выкладчыкаў. Важнай была не толькі ўстаноўка выкладчыкаў на творчасць, але і гатоўнасць саміх студэнтаў прыняць такія арыенціры. Размова ніколі не ішла толькі аб простым выкананні нейкіх жывапісных, ці графічных заданняў. Гэта была сапраўдная стратэгія лепшых мастакоў-педагогаў на мастацка-графічным: развіваць не толькі ўменні і навыкі, але і Талент.

Вучоба на мастацка-графічнам факультэце патрабавала ад студэнта быць Мастаком, наватарам, вынаходнікам, першапраходцам. У свядомасці большасці студэнтаў факультэта культывіраваліся пэўныя творчыя прыярытэты, даволі выразны архетып Творцы. Нярэдка здавалася, што студэнты мастацка-графічнага проста не маюць права не тварыць! Жаданне знайсці і зразумець сябе, адкрыць і праявіць сваю індывідуальнасць, смага наватарства ў шэрагу студэнтаў мастацка-графічнага заўсёды былі побач з жаданнем займацца Мастацтвам. І гэта быў не проста страх застацца незаўважаным, гэта была Прэтэнзія на ўнікальнасць, патаемная мара стварыць нешта нестандартнае. Быць на мастацка-графічным пасрэднасцю, ці нават “звычайным студэнтам”, думаць і рабіць “як усе”, заўжды лічылася непрыстойным. Прыгадаем і той факт, што 1960-1970-я гэта быў час росквіту нонканфармізму ў мастацтве. Рэалізм успрымаецца шэрагам студэнтаў як застой, і яны скіраваны на пошукі новай хвалі “свежага паветру” у мастацтве.

Важная роля ў развіцці прафесійнага майстэрства належыла сістэме самастойнай работы студэнтаў у майстэрнях пад кіраўніцтвам выкладчыкаў. Дапаўняючы акадэмічныя заняткі самастойная праца дапамагала студэнтам не толькі выконваць заданні, але і шукаць шляхі рашэння творчых задач, удасканальваць сваю тэхніку валодання мастацкімі матэрыяламі. Многія выкладчыкі былі сапраўднымі творчымі аўтарытэтамі для студэнтаў, сваім асабістым прыкладам імкнуліся заахвоціць маладых мастакоў. Гэтыя педагогі шмат часу аддавалі творчай працы, стваралі вакол сябе студэнцкія асяродкі, не абмяжоўваліся толькі аўдыторнай працай, выязджалі на пленэры разам са студэнтамі, дзе звычайна самі займаліся жывапісам, ці малявалі. Сапраўднай меркай не толькі творчай актыўнасці але і, па-сутнасці, творчага патэнцыялу мастака на МГФ як выкладчыкі, так і студэнты заўсёды лічылі ўдзел у выставачнай дзейнасці. 
Па сутнасці дамінантны характар творчага вектара прадэманстравала уся далейшая гісторыя мастацка-графічнага факультэта. Змяняліся дэканы, назвы кафедраў, іх загадчыкі але мастацка-графічны ўмацоўваў сваю папулярнасць менавіта дзякуючы МАСТАКАМ, ТВОРЦАМ. Не прыніжаючы ролю і значэнне мастацка-графічнага факультэта Віцебскага дзяржаўнага педагагічнага інстытута ў развіцці нацыянальнай мастацкай адукацыі і культуры Беларусі, адзначым, што яго стварэнне ў першую чаргу спрыяла ўмацаванню аўтарытэта і пазіцый Віцебскай мастацкай школы, а таксама пашырэнню дыяпазона творчых пошукаў і эксперыментаў. І хоць, адпачатку існавання мастацка-графічнага факультэта адной з асноўных традыцый стала навучанне студэнтаў асновам рэалістычнага выяўленчага мастацтва (гэта была афіцыйная пазіцыя, якая ў савецкі перыяд і не магла быць іншай) цікавасць да розных форм мастацкай творчасці ў выкладчыкаў і ў студэнтаў існавала заўжды. 
З цягам часу найбольшую частку сяброў віцебскай абласной арганізацыі Беларускага саюза мастакоў склалі выпускнікі мастацка-графічнага факультэта. Дзякуючы іх актыўнай дзейнасці візуальнае мастацтва на Віцебшчыне стала адным з асабліва папулярных відаў у агульнай сістэме мастацтваў. Не без іх удзелу на гэтай зямлі былі арганізаваны шматлікія пленэры (Шагалаўскі, імя К. Малевіча, Я. Драздовіча, І.Хруцкага, І.Рэпіна), адбываліся разнастайныя акцыі і фестывалі. «Творчы дух» горада заўжды існаваў дзякуючы высокай канцэнтрацыі і актыўнасці творчых сіл, іх паважліваму стаўленню да свайго мінулага, велізарнай колькасці гістарычных фактаў легенд і міфаў, якімі напоўнена культурная памяць віцяблян.
Другая палова мінулага стагоддзя вядома нам станаўленнем Віцебскай школы акварэлі, актыўным развіццём школы лінагравюры.  Аўтарытэт і прызнанне віцебскай акварэлі прынеслі творчая і экспазіцыйная дзейнасць Ф.Гумена, І.Сталярова, Г.Шутава, В.Ральцэвіча, В.Лукьянава, В.Ляховіч, Л.Воранавай, М.Ляўковіча, А.Карпана, М. Драненкі, У.Напрэенкі, Я.Панамарэнкі, У.Іванова, І.Шкуратова, А.Шыёнка, У.Шапо, А.Кастагрыза, і шэрагу іншых [2, С. 225]. У 1990-я гады суполка “Віцебская акварэль”, стала арганізатарам і ўдзельнікам групавых і персанальных выстаў, выставачнага праекта “Акварэльная сябрына”, міжнароднага навукова-творчага сімпозіума “Акварэль: традыцыі i эксперыменты ў прасторы сучаснага мастацтва”.

Адметнай падзеяй стала ўзнікненне ў 1987 годзе ў Віцебску творчага аб'яднання мастакоў – “Квадрат”, у склад якога ўвайшлі А.Малей, М.Дундзін, А.Дасужаў, А.Слепаў, В.Міхайлоўскі, Ю. і Т. Рудэнка, В.Чукін, В.Шылко, В.Шчасны. У якасці канцэптуальнай асновы аб’яднання былі выкарыстаныя ідэі К.Малевіча і створанага ім  “УНОВІСа”, але галоўнай мэтай была арганізацыя руху, альтэрнатыўнага афіцыйнаму мастацтву. У Віцебску адбыліся 1 міжнародны пленэр памяці М. Шагала (1994) і 1 і 2 міжнародныя пленэры “ Малевіч. Уновіс. Сучаснасць” (1994, 1996).
Актыўны перыяд у творчасці віцебскіх мастакоў ўяўляюць 1980 – 1990-я гады. З’яўляюцца новыя праекты, сярод якіх сур’ёзнага мастацтвазнаўчага асэнсавання патрабуе серыя выстаў “In-formation” (1994-2000),  штогадовы праект “Abstract”(з 1999 г.) (куратар В.Васільеў). Пазней, ужо ў 2000-я такімі ж серыйнымі стануць праекты “Пан-Тон” (куратар А.Паўлоўскі) і “Кінематограф” (куратар Д.Даніловіч). 

Значны ўклад у развіццё выяўленчага мастацтва ў другой палове ХХ стагоддзя належыць віцебскай абласной арганізацыі Саюза мастакоў. Пачынаючы з 1992 г сапраўдным барометрам, які адлюстроўвае стан сучаснага моладзевага мастацтва становіцца і “Арт-сесія” – мастацкая акцыя, якая ўключала правядзенне конкурсу-выставы візуальных мастацтваў творчай моладзі. Характэрна, што пачатак «Арт-сесіі», - паклала нефармальная выстава студэнтаў мастацка-графічнага факультэта Віцебскага педагагічнага інстытута "Гаўдэамус" (сакавік, 1989), а канцэпцыя конкурсу была распрацавана выкладчыкамі гэтага ж факультэта Я.Антонавым і М. Прусаковым і рэалізавана пры падтрымцы кампаніі “Арт-Марк” (кір. М.Раманоўская). Асноўная мэта “Арт-сесіі” – заахвочванне творчай дзейнасці студэнтаў, стварэнне выставачнага экспазіцыйнай прасторы спецыяльна для маладых мастакоў. 
ХХ стагоддзе, безумоўна, стала лёсавызначальным этапам у развіцці Віцебскай мастацкай школы. Сучасныя прадстаўнікі Віцебскай мастацкай школы не толькі звязваюць сваю творчасць з тымі, ці іншымі мастацкімі напрамкамі, што існавалі ў Віцебску ў ХХ стагоддзі, але і зарыентаваны на наватарства і эксперымент, як вызначальныя фактары развіцця сучаснага мастацтва. 
Першыя спробы мастацтвазнаўчага асэнсавання Віцебскай мастацкай школы мелі месца яшчэ ў 1920-я гады. У асноўным гэта былі розныя па мэтах, жанрах і стылю тэксты, напісаныя для шэрагу выданняў самімі мастакамі, мастацтвазнаўцамі і накіраваныя на папулярызацыю новага мастацтва. Даследаванні школы ў 1930-я пачатку 1950-х гадоў прадстаўлены ў асноўным інфармацыйнымі артыкуламі пра выставы і творчасць мастакоў, апублікаванымі ў перыядычным друку, тэматычных зборніках. У канцы 1960-х-1970-я гады легендарная гісторыя віцебскага мастацтва пачатку ХХ стагоддзя згадваецца ў кнігах М.Кацэра, М Арловай, прадстаўлена ў шэрагу артыкулаў Беларускай энцыклапедыі, фрагментарна “гучыць” ў апублікаваных успамінах З.Азгура, Я.Ціхановіча, артыкулах В.Шматава, П.Герасімовіча 

Асобныя матэрыялы па гісторыі Віцебскай мастацкай школы першай паловы ХХ стагоддзя з’яўляюцца ў публікацыях расійскіх мастацтвазнаўцаў у канцы 1970-х (напрыклад манаграфія Л. Жадавай “Suche und Experiment - Russische und sowjetische Kunst 1910 bis 1930”), але найбольш актыўны этап асэнсавання гісторыі і сучаснага стану Віцебскай мастацкай школы пачынаецца ў канцы 1980-х – 1990-я гады. У гэты час з'яўляюцца першыя спецыяльныя і шырокамаштабныя айчынныя даследаванні розных перыядаў развіцця Віцебскай мастацкай школы. Адна з першых дысертацый, што была прысвечны Віцебскай мастацкай школы была напісана і абаронена ў 1980 годзе выпускніком, а пазней выкладчыкам МГФ В.Шамшуром.
Звесткі аб мастацкім жыцці Віцебска знаходзяць адлюстраванне ў выданні "Гісторыі беларускага мастацтва" (т. 1-6; 1987-1994) падрыхтаванай Інстытутам мастацтвазнаўства этнаграфіі і фальклору НАН Беларусі, шматлікіх артыкулах М.Баразны, Л.Вакар, М.Гугніна, Г.Ісакава, Т.Катовіч, Б.Крэпака, Б.Лазукі, А.Лісава, Л.Налівайка, У.Рынкевіча, Н.Усавай, М.Цыбульскага, В.Шамшура, Я.Шунэйкі, Н.Шаранговіч і інш. Сярод кніг, што былі прысвечаны непасрэдна Віцебскай мастацкай школе работы В.Вінаградава і А.Жукавай [3], Г.Ісакава [4], выдадзеныя ў выдавецтве Віцебскага дзяржаўнага ўніверсітэта. У 1997 годзе ў ВДУ была адкрыта магістратура па спецыяльнасці “тэорыя і гісторыя мастацтва”, арганізацыя якой паспрыяла актывізацыі даследаванняў Віцебскай мастацкай школы і яе асобных прадстаўнікоў, садзейнічала пашырэнню дыяпазона мастацтвазнаўчых пошукаў.
Знакавай падзеяй становіцца святкаванне 75-годдзя Віцебскай мастацкай школы  і правядзенне навукова-практычнай канферэнцы, прысвечанай гэтай даце [5]. З 1997 года пачынае выдавацца серыйны зборнік «Малевіч. Класічны авангард. Віцебск » (пад рэд. Т.Катовіч). Матэрыялы друкуюцца ў зборніках навуковых артыкулаў, у часопісах “Мастацтва”, “Спадчына”, “Помнікі гісторыі і культуры Беларусі”, газетах “Літаратура і мастацтва” і “Культура”. З 90-х гадоў штогод арганізуюцца міжнародныя Шагалаўскія чытанні. У 1990-я гады актывізуецца даследаванне не толькі гісторыі, але і сучаснага мастацтва Віцебска, і ў першую чаргу, гэта тычыцца творчасці прадстаўнікоў Віцебскай школы акварэлі.  

Даследаванню мастацкага жыцця Віцебска прысвечаны шэраг кніг і артыкулаў выдадзеных у пачатку 2000-х гадоў. (манаграфіі А. Шацкіх “Віцебск. Жыццё мастацтва. 1917-1922”, Клер Ле Фоль “Віцебская мастацкая школа (1897-1923)”. Даследаванне творчасці Ю.Пэна і дакладны аналіз яго жывапіснай спадчыны атрымалі лагічнае завяршэнне ў выдадзеным ў 2006 годзе альбоме, прысвечаным жыццю і творчасці гэтага мастака. У кнігах В.Вінаградава, А.Жукавай, Г.Ісакава, знайшоў адлюстраванне ўнікальны архіўны матэрыял, абагульнены вядомыя звесткі пра функцыянаванне мастацкіх устаноў у Віцебску. У 2013 годзе практычна увесь раздзел новастворанага ў Віцебску спецыялізаванага навуковага часопіса «Искусство и культура» быў прысвечаны абмеркаванню паняцця “Віцебская мастацкая школа”[6].
Новы этап даследавання Віцебскай мастацкай школы  звязаны з  двумя апошнімі дзесяцігоддзямі. Правядзенне шэрагу канферэнцый, прысвечаных юбілейным датам разнастайных інстытуцый, што існавалі ў Віцебску ў ХХ стагоддзі (ВНМВ, ВМТ, УНАВІС, мастацка-графічны факультэт) стали падставай для асэнсавання ролі Віцебскай мастацкай школы ў самым шырокім кантэксце. Да 100-годдзя Віцебскага народнага мастацкага вучылішча  былі прымеркаваны дзве Міжнародныя навукова-практычная канферэнцыі што прайшлі у ВДУ імя П.Машэрава: “Сучасныя праблемы развіцця мастацкага адукацыі і візуальных мастацтваў” (2018) і “Віцебскае народнае мастацкае вучылішча і яго спадчына (1918-1922)”(люты 2019). 

Важнымі падзеямі для вызначэння ролі Віцебскай мастацкай школы другой паловы ХХ стагоддзя сталі выставы, што адбыліся ў Нацыянальным мастацкім музеі Рэспублікі Беларусь. У першую чаргу сярод іх трэба назваць выстаўку “Майстар і вучні”, прысвечаную 70-годдзю з дня нараджэння вядомага віцебскага акварэліста Фелікса Гумена (19 кастрычніка - 5 лістапада 2012 года), выставу заслужанага дзеяча мастацтваў Рэспублікі Беларусь Івана Сталярова “Настаўнік і вучні”(03.07 – 10.08.2015) і выставу “Віцебская школа гравюры”(26.01.2017-19.02.2017), арганізаваную пры ўдзеле Нацыянальнага мастацкага музея Рэспублікі Беларусь, Віцебскага абласнога краязнаўчага музея, Віцебскага мастацкага музея. Святкаванне 60-гадовага юбілею мастацка-графічнага факультэта ў 2019 годзе таксама стала своеасаблівым падвядзеннем вынікаў творчай актыўнасці прадстаўнікоў Віцебскай школы другой паловы ХХ стагоддзя [7]. У залах Віцебскага мастацкага музея і Віцебскага цэнтра сучаснага мастацтва адбыліся выставы выкладчыкаў і выпускнікоў мастацкага-графічнага факультэта розных гадоў. У рамках святочных мерапрыемстваў, прысвечаных юбілею мастацка-графічнага факультэта, была праведзена і Міжнародная навукова-практычная канферэнцыя «Нацыянальныя традыцыі ў сучасным мастацтве і мастацкай адукацыі». 

Заключэнне. Шчырасць і самабытнасць, эксперыментальны характар творчасці віцебскіх мастакоў заўсёды былі самымі яркімі і моцнымі якасцямі мастацтва гэтага рэгіёну. Віцебская мастацкая школа  на ўсіх этапах свайго развіцця заўсёды трымалася на ініцыятыўных і захопленых творцах-інтэлектуалах, сапраўдных патрыётах свайго горада, сваёй зямлі. Гісторыя развіцця Віцебскай мастацкай школы  сведчыць аб яе значнай ролі ў развіцці як айчыннага, так і сусветнага мастацтва.

